
Nina ti te ricordi

quanto che gavemo messo

a andar su 'sto toco de leto
insieme a far a 1'amor.

Sie ani a far i morosi

a strenserla franco su franco
e mi che sero stanco

ma no te volevo tocar.

To mare che brontolava
«Quando che se sposemo»;
el prete che racomandava
che no se doveva pecar.

E dopo se semo sposai

che quasi no ghe credeva
te giuro che a mi me pareva
parfin che fusse un peca.

Adesso ti speti un fio

e ancuo la vita xe dura

a volte me ciapa la paura
de aver dopo tanto sbaglia.

Amarse no xe no un pecato,

ma ancuo el xe un lusso de pochi
e intanti ti Nina te speti

e mi so disocupa.

E intanto ti Nina te speti

e mi so disocupa.

